
ВОВЕД

Планирањето на внатрешната ревизија бара компетентност и знаење за повеќе области како што се добро познавање на административната област и функционалните активности на институцијата, како и познавање на областите на управување со ризици и внатрешни контроли.

Основа за работа на внатрешната ревизија е стратешкиот и годишниот план на внатрешната ревизија.

Стратешкиот план на внатрешната ревизија се изготвува врз основа на проценка на ризикот за тригодишен период со користење на Методологијата за стратешко и годишно планирање на внатрешната ревизија. Стратешкиот план ги поставува целите на внатрешната ревизија и стратешката ориентација на ЕВР (во понатамошниот текст ЕВР) во однос на ресурсите и идниот развој.

Годишниот план за внатрешна ревизија се заснова на стратешкиот план за една календарска година во согласност со расположивите ресурси. Годишниот план содржи општи и специфични цели и предлага ревизии што треба да се направат во наредната година.

Одговорното лице на институцијата донесува стратешки и годишен план за внатрешна ревизија, до 15 декември тековната година за следниот период.


1.ПЛАНИРАЊЕ НА ВНАТРЕШНАТА РЕВИЗИЈА

1.1. Планирање

Планирањето  е основна функција на процесот на управување кај институциите од јавниот сектор.

Со оглед на тоа дека внатрешната ревизија е еден сегмент од целокупната работа, работата на внатрешната  ревизија треба соодветно да се планира и да се гледа во контекст на планирањето на целокупното работење на на институциите. 

Планирање на внатрешната ревизија се врши на две нивоа:

а) на ниво на ЕВР и

б) на ниво на поединечен ревизорски процес.

Планирањето на ниво на ЕВР подразбира изготвување годишен и стратешки план  на внатрешната ревизија.

Планирањето на ниво на поедничен ревизорски процес подразбира изготвување  план и програма за поединечна ревизија.

Врската помеѓу овие две нивоа произлегува од фактот дека  стратешките и годишните  планови се основа за развој на планови за поединечните ревизии.

Важно е да  се напомене  дека стратешкиот план за внатрешна ревизија треба да биде во согласност со целите содржани  во стратешкиот план  за работа на институциите на централно ниво, односно во среднорочниот (долгорочниот) План за развој  на институциите на локално ниво.

Според Законот за буџетите,
 буџетските корисници од прва линија од областа на законодавната, извршната и судската власт (во натамошниот текст: централна власт), фондовите, корисниците на буџетите на општините и корисниците основани со закон на кои им е доверено вршење на јавни овластувања, се обврзани да изготвуваат стратешки планови за тригодишен период  во кој се содржани програми и активности за остварување на стратешките приоритети на Владата на Република Македонија, како и целите и приоритетите на буџетскиот корисник за тој период.

Наведеното, на внатрешните ревизори во значителна мерка им го олеснува изготвувањето на стратешките планови за внатрешна ревизија.

Ревизорот пред да  почне  со годишна проценка на ризикот и ажурирање на стратешкиот план, како и изготвување годишен план за внатрешна ревизија, треба да има увид во стратешките планови на буџетските корисници на централно ниво, среднорочните (долгорочните) развојни планови на буџетските корисници на локално ниво, како и други стратешки документи.

Со помош на дефинираните стратешки (општи и посебни) цели, со цел да се постигне мисијата на буџетските корисници, внатрешните ревизори ги анализират програмите и го оценуваат значењето на секоја посебна програма во однос на остварувањето на стратешките цели.

Откако ќе се утврдат најважните програми, внатрешните ревизори се фокусират првенствено на проектите и активности/процесите кои се во функција на  постигнување на  целите на најзначајните програми.

Покрај наведеното, внатрешните ревизори кај буџетските  корисници кои се вклучени  во управувањето со програмите на ЕУ потребно е да  ги утврдат и сите активности и процеси, во кои институцијата учествува како и сите процеси кои се одвиваат во  функционалните активности на буџетскиот  корисник.
За сите утврдени проекти, активности и процеси се утврдуваат ризиците, кои се оценуваат такашто проектите, активностите и процесите се рангираат според нивото на ризикот што претставува основа за изготвување на стратешки и годишен план за внатрешна ревизија.

Во прилог на стратешките документи на институцијата, буџетот и сите други интерни акти кои поблиску го уредуваат спроведувањето на одредени активности и процеси, при одредувањето на ризикот, ревизорите ќе користат различни методи со цел да приберат доволно информации за потенцијалните ризици кои можат да го загрозат постигнувањето на дефинираните цели.

Ревизорските ресурси (временски, финансиски и човечки) обично се ограничени и заради тоа потребно е да се утврдат приоритети во работата, со цел тие ресурси најдобро да се искористат. Ова се постигнува со примена на Методологијата  за стратешко и годишно планирање на внатрешната ревизија која, меѓу другото, вклучува проценка на ризикот извршена кај институциите во соработка со внатрешната ревизија и раководството.

1.2. Видови планови на внатрешната ревизија

1.2.1. Стратешки план 

Стратешкиот план ги поставува целите на внатрешната ревизија, стратешката насока за ЕВР во поглед на ресурсите, идниот развој и слично.

Стратешкиот план укажува на постигнување на задоволителна ревизорска покриеност  на утврдените подрачјa со проценката на ризикот и е основа за сите активности на внатрешната ревизија и служи за насочување на потребните средства за извршување на обврските на  внатрешната ревизија целосно и ефективно.

Стратешкиот план за внатрешна ревизија го изготвува раководителот на ЕВР, со примена на Методологијата  за стратешко и годишно планирање на внатрешната ревизија. Раководителот на ЕВР во соработка со раководителот и високото раководство на институцијата, изготвува стратешки план во текот на последниот квартал од тековната година.

Стратетешкиот план го донесува раководителот на институцијата до 15 декември тековната година за следиот период од три години.

Стратешкиот план за ватрешна ревизија се доставува до Централната единица за хармонизација на системот на јавна внатрешна финансиска контрола (во натамошниот текст ЦЕХ)  во Министерството за  финансии.

Стратешкиот план и проценката на ризици треба да се ревидираат и ажурираат секоја година, што подразбира дека втората година на тековниот стратешки план станува прва година на планот за наредниот тригодишен период и ќе стане основа за изготвување на план за следната година. (годишен план).

Со прегледувањето се зема во предвид развојот на новиот систем, менување на приоритетите на Владата и сите други фактори кои можат да влијаат на организацискиот или оперативниот ризик.

Препорачаната структура на Стратешкиот план се состои од следните делови:
I. ВОВЕД 
1.1. Преглед 
1.2. Организациска структура и обем на работа на внатрешната ревизија
II. ПРЕГЛЕД НА ЦЕЛИТЕ И ПРИОРИТЕТИТЕ НА ИНСТИТУЦИЈАТА 
2.1. Цели и приоритети на институцијата и институциите во надлежност 
2.2. Очекувани промени во институцијата и институциите  во надлежност
2.3. Состојба на системот за финансиско управување и контрола
III. ЦЕЛИ ЗА ЕДИНИЦИ ЗА ВНАТРЕШНА РЕВИЗИЈА
IV. ПОТЕНЦИЈАЛНИ ОБЛАСТИ НА РЕВИЗИЈА 
V. ОЦЕНКА НА РИЗИК 
5.1. Пристап до проценка на ризик 

5.2. Фактори на ризик 
5.3. Резултати од проценката на ризик за целите на стратешко планирање
VI. ПРИОРИТЕТИ ЗА РЕВИДИРАЊЕ ВО ПЕРИОДОТ 
6.1. Врската на приоритетни области за ревизија со спроведената анализа
6.2. Листа на приоритетни области за ревидирање со распоред за ревидирање
VII. Кадровски потреби на единицата за внатрешна ревизија 
VIII. АЖУРИРАЊЕ НА СТРАТЕШКИОТ ПЛАН И ВРСКАТА СО ГОДИШНИОТ ПЛАН 
IX. ЗАКЛУЧОК

1.2.2. Годишен план 

Годишниот план содржи општи и специфични цели и предлага кои ревизии ќе се извршат следната година.

Годишниот план се изготвува за една календарска година, а го изготвува раководителот на ЕВР  во согласност со расположливите ресурси  врз основа на стратешкиот план односно годишното ажурирање на проценката на ризиците.

Процесите и активностите кои се наведени во стратешкиот план, како највисоко ниво на приоритет, односно  процесите и активностите кои треба да бидат опфатени со ревизијата во  првата (следната) година, детално се анализираат за потребите на изготвување на годишниот план за внатрешна ревизија.

При наведените анализи  внатрешните  ревизори, врз основа на достапните информации и податоци,  за секоја  поединечна ревизија во годишниот план утврдуваат:

· цели кои се сака да  се постигнат со извршената ревизија,

· обем кој ќе се ревидира, со напомена дека утврдениот обем треба да биде доволен за да се исполнат посакуваните цели на ревизијата,

· методологија  на работа која ќе се користи за спроведување на ревизијата,

· распоред на потребните ресурси за спроведување ревизија (број  на внатрешни ревизори и временска рамка за спроведување на секоја поединечна ревизија.

Добрата пракса предвидува одреден процент од расположливите ресурси да се резервираат за “непредвидени  околности“, односно способноста за извршување на итна (ad hoc)  ревизија на барање на раководителот на институцијата.

За непланираните (ad hoc) ревизи, целта и обемот на ревизиите се утврдуваат пред почетокот на ревизијата и тесно се поврзани со причината/потребата  за спроведување на истите.

Нацрт годишниот план го изготвува раководителот на ЕВР  до 15 декември тековната година  за следната година, а годишниот план го донесува раководителот на институцијата.

Препорачаната структура на годишниот план се состои од следните делови:
I. ВОВЕД 
II. ВРСКА ПОМЕЃУ СТРАТЕШКОТО И ГОДИШНОТО ПЛАНИРАЊЕ 
2.1. Усогласеност на планираните ревизии со Стратешкиот план 
2.2. Активности во врска со остварувањето на целите на внатрешната ревизија 
III. АКТИВНОСТИ НА ВНАТРЕШНАТА РЕВИЗИЈА ВО (се наведува тековната година) 
3.1. Ревизии кои се пренесени од претходната година 
3.2. Поединечни ревизии (внесете ја тековната година)  

3.3. Други активности на внатрешната ревизија 
IV. КАДРОВСКИ КАПАЦИТЕТИ 
4.1. Утврдување на можен број ревизорски денови во годината 
4.2. Пресметка на потребното време за активностите во Годишниот план 
V. ЗАКЛУЧОК 
Со цел транспарентна работа на внатрешната ревизија, добра пракса е копие од донесениот годишен план за внатрешна ревизија да се достави и до раководителите надлежни за процесите опфатени со годишниот план.

Годишниот план за внатрешна ревизија се доставува до ЦЕХ на Министерство за финансии.

Важно е да се нагласи дека мора да постојат видливи, јасни и логични врски помеѓу стратешкиот и годишниот план на внатрешната ревизија. Поради тоа, се препорачува јасно нумерирање на планираните ревизии како и изготвување  на табеларен преглед со распоред/ преглед за спроведување на ревизиите по години.

1.2.3 Измена и дополнување на стратешкиот и годишниот план за внатрешна ревизија

Во случај кога во текот на годината настануваат околности кои го доведуваат во прашање спроведувањето на планираните ревизии или околности кои на било кој начин предизвикуваат промени во планираните активности на ЕВР, раководителот на ЕВР предлага измена и дополнување на стратешкиот и/или годишниот план за внатрешна ревизија.

Измена и дополнување на стратешкиот и годишниот план за внатрешна ревизија донесува раководителот на институцијата.

Одобрените измени и дополнувања на годишниот и стратешкиот план за внатрешна ревизија  дополнително се доставуваат до ЦЕХ на Министерството за финансии.

1.2.4. Планирање на внатрешната ревизија во системот за управување со програмите на ЕУ

1.2.4.1.  Стратешки план

Планирањето во управувањето со програмите на ЕУ е сложена активност која бара добрo
познавање на системите  за управување со програмите на ЕУ во рамки на својата институција, други учесници во Оперативните структури, националните закони и прописите на ЕУ, како и континуирано информирање за текот на спроведување на проектите, евентуалните потешкотии во спроведувањето, како и сите други релевантни претпоставки.

Во согласност со фазите опишани во Методологијата за стратешко и годишно планирање на внатрешната ревизија, внатрешните ревизори ги утврдуваат  сите активности и процеси кои се одвиваат во институцијата, а кои се однесуваат на управувањето со програмите на  ЕУ и за нив ги утврдуваат и проценуваат ризиците.

Покрај сопствената проценка и сознанија, ревизорите при утврдување и проценка на ризиците ги користат сите расположливи документи (извештаи/белешки/записници од состаноците на Заедничкиот комитет и секторските комитети за следење, наоди на надворешната ревизија, ...), како и увид во регистарот на ризици поврзани со управувањето и спроведувањето програмите на ЕУ.
Покрај тоа, внатрешните ревизори ќе бидат запознаени со ризиците со присуствување на состанокот на Советот за управување со ризиците
 (eng. Risk Management Panel)–  како тело кое на ниво на поединечна оперативна програма / компонента  ги собира сите учесници во управувањето со ризиците.

Врз основа на проценетиот ризик за сите активности и процеси, како и рангирањето  на истите според нивото на ризичност, се донесува одлука  за приоритетните  процеси за извршување ревизија.

Со проценката на ризикот и рангирање на приоритетите за ревидирање, внатрешните ревизори  при изготвување  на стратешките планови, треба да го земат во предвид и сето она што е пропишано со регулативата и документите за спроведување на системот за управување со програмите на ЕУ, односно што е потребно е да се направи во секоја календарска година во согласност со наведените документи, како и барањата  за спроведување ревизии дадени од Националниот координатор за авторизација (НАО), како одговорно лице за ефективно функционирање на целокупниот систем за управување и контрола.

1.2.4.2. Годишен план

Раководителот на ЕВР, во институцијата која учествува во управувањето со програми на ЕУ,  во годишниот план за внатрешна ревизија, врз основа на проценка на ризикот, должен е да планира спроведување на ревизии поврзани со управувањето  со програмите на ЕУ.

Како што е наведено, освен ревизиите кои според проценката на ризиците се приоритетни  за извршување,  мора да се води грижа во годишниот план да се предвиди и  извршување на оние ревизии кои со прописите и документите за спроведување на системот за управување со програмите на ЕУ, се дефинирани како ревизии кои е потребно да се извршат на годишно ниво, како и бараните ревизии на Националниот координатор за авторизација.
� Закон за буџетите („Службен весник на Република Македонија“ бр. 64/2005; 4/2008; 103/2008; 156/2009, 95/2010; 180/2011; 171/2012 и 192/2015).





� Учесници на Советот за управување со ризиците се: лица за координација на управување со ризиците, лицето  за управување со ризиците,  раководители на тела  надлежни за оперативни програми, тела надлежни за приоритети/мерки,  внатрешните ревизори и лицата за неправилности и  другите вработени доколку е потребно.

